Gwasanaethau Boreol i Ysgolion Uwchradd  -  gol. Catrin Lewis


PAID DWEUD CELWYDD
· Emyn

· Ein thema y bore ’ma yw un o’r Deg Gorchymyn – “Na ddwg gam dystiolaeth” neu paid dweud celwydd.  Y Deg Gorchymyn yw’r rheolau roddodd Duw i bobl Israel yn yr Hen Destament.   
· “Na ddwg gam dystiolaeth”  Be’ ma’ hynny yn ei feddwl?  Wel dyw e ddim jest yn golygu dweud y gwir mewn llys barn.  Mae’n ymwneud hefyd â siarad gwag, hel clecs, janglo, gwasgaru straeon ac ymestyn stori, siarad mewn ffordd sy’n tynnu person arall i lawr a gwneud i bobl feddwl yn ddrwg o rywun arall.  

· Rydyn ni i gyd yn gwybod bod llawer o hynny yn digwydd ym mywyd ysgol.  Mae’n gallu bod yn anodd peidio ymuno yn yr hel straeon. 

 “Glywsoch chi beth wnaeth e?”  

“Fe glywes ei bod hi wedi  ... [sibrwd yng nghlust rhywun]”  

· “Da yw dant i atal tafod”, meddai’r hen ddihareb.  Trueni na fyddai hynny wedi bod yn wir am yr hen wraig honno oedd yn byw mewn pentref gwledig yn Ffrainc.  Roedd hi’n adnabyddus am gario clecs i bob cornel o’r pentref.  Un dydd, ar ôl iddi achosi llawer iawn o drwbl, daeth yr offeiriad – dyn yr oedd pawb yn meddwl yn uchel ohono – i’w gweld a thrio gwneud iddi weld yn union beth oedd effaith ei chlecs.  Ond allai hi ddim gweld fod unrhyw  ddrwg mewn ychydig o glonc – wedi’r cwbl doedd geiriau ddim yn gallu gwneud niwed i neb.

· “Wel,” meddai’r offeiriad, “peth drwg yw e.  Ac ni all Duw faddau i chi nes i chi sylweddoli pa mor ddrwg yw e.”  Ac yna, dywedodd, “A wnewch chi rywbeth i fi?  Wnewch chi fynd â’r sach yma sy’n llawn plu a cherdded lawr i’r felin, a gwasgaru’r plu yn y gwynt?”  Rhoddodd e sach i’r hen wraig a channoedd o blu ynddi.

· “Wel, os ych chi am,” meddai’r wraig, gan feddwl ei fod e’n gais eithaf dwl.  Doedd hi ddim yn bell i’r felin, felly bant â hi gan wasgaru’r plu i bob cyfeiriad.  Roedd hi nôl mewn pum munud.   

· “Nawr,” meddai’r offeiriad, “wnewch chi rywbeth arall i fi?  Wnewch chi fynd â’r sach a’u casglu nhw unwaith eto?”  Bant a’r hen fenyw, gan feddwl bod hyn yn beth dwlach i’w wneud.  Ond ffeindiodd yn fuan ei bod yn dipyn mwy o dasg nag yr oedd hi erioed wedi ei ddychmygu.  
· Roedd rhai o’r plu wedi chwythu i’r cloddiau a threuliodd dipyn o amser yn eu pigo allan un ar ôl y llall, a chael bod y drain yn torri i mewn i’w bysedd yr un pryd.  Roedd llawer ohonynt wedi chwythu ymhell dros y caeau ac wedi mynd ar goll yn y gwaith. Roedd eraill wedi chwythu mor bell fel nad oedd gobaith iddi i’w ffeindio byth.  O’r diwedd, ar ôl rhyw dair awr o waith caled daeth yn ôl i’r pentref gyda dim ond ychydig bach o blu yng ngwaelod y sach.
· “Felly, dyna chi,” meddai’r offeiriad.  “Dyna beth sy’n digwydd i’ch siarad segur a maleisus chi.  Rydych chi’n gwasgaru geiriau gwag o gwmpas ac maen nhw’n teithio i bob twll a chornel ac yn gwneud llawer mwy o ddrwg nag a allech chi erioed ddychmygu.”  Wedi hyn, deallodd yr hen wraig.  
· Gwrandewch ar eiriau Iago yn y Testament Newydd 
Dyna i chi'r tafod! Mae hi’n rhan fach iawn o'r corff, ond mae'n gallu ymffrostio pethau mawr iawn! Fflam fach iawn sydd ei angen i roi coedwig enfawr ar dân. 6 A fflam felly ydy’r tafod! Mae’r tafod yn llawn drygioni, ac o blith holl rannau'r corff, hi ydy'r un sy’n gallu llygru'r bersonoliaeth gyfan. Mae’n gallu dinistrio holl gwrs ein bywyd ni! Mae hi’n fflam sydd wedi ei thanio gan uffern! 
7 Mae pobl yn gallu dofi pob math o anifeiliaid ac adar, ymlusgiaid a physgod, 8 ond does neb byw sy’n gallu dofi'r tafod. Mae'n ddrwg cwbl afreolus; mae’n llawn gwenwyn marwol! 
· Gweddïwn
Ein Tad, 


Helpa ni i fod yn bobl sy’n dweud y gwir.  Helpa ni i beidio â chredu pob stori a glywn ni, na meddwl yn ddrwg o bobl eraill.  Helpa ni i ystyried teimladau pobl eraill a rhoi pob chwarae teg iddynt.  Helpa ni i gofio dy fod di yn gwybod y gwir i gyd amdanom ni.


Diolch ein bod ni’n gallu bod yn siŵr bod dy eiriau di yn wir.  Rydyn ni’n gallu dibynnu arnat ti.  Diolch bod dy eiriau di i’w cael yn y Beibl, a helpa ni i dy adnabod di trwyddynt.






Amen

